
40 urte dira Martin Zabaletak Everesteko gaina jo zuela. Mugarri bat izan zen euskal 
mendizaletasunean. 

Gaurko egunez, 1980ko maiatzaren 14an, eguerdiko 15:30ak pasatxo zirela, Everesteko gainera 
iristen zen lehen mendizale euskalduna bilakatu zen Martin Zabaleta. Espedizioko beste 
mendizale bat ere, Lorente, saiatu zen tontorrera iristen, baina gaizki sentitu eta behera egin 
behar izan zuen beste bi xerpekin batera. 

Martinekin zihoan xerpa ere, Pasang Temba, uztekotan egon zen: gailurrerako bidean, 
Hillaryren pasabide ezaguna topatu eta hego tontorrera iritsi zirenean, xerpak ez zuen jarraitu 
nahi izan, baina, azkenean, Martinek konbentzitu egin zuen, eta aurrera egin zuten. 

Gora zihoazela, eskalatzaile txinatarrek utzitako tripode famatua topatu zutenean, tontorretik 
hurbil zeudela jakin zuten, eta, handik gutxira, 12 orduko igoera egin ondoren, tontorrera iritsi 
ziren. 

Hain igoera luzearen ondoren, zaila zen jaitsierari heltzea. 15:35 inguru ziren, eta gaua laster 
etorriko zitzaien gainera. Temba oso nekatuta eta ahul zegoen, baina jaitsierari ekin zioten 
halere. Bat-batean, ordea, Tembak irrist egin zuen, eta erortzeko zorian egon zen. Hala, gaua 
bertan pasatu behar izan zuten, 8.800 metrora, oxigenorik gabe, lo-zakurik gabe, urik gabe… 
Oso gau gogorra izan zen, dudarik gabe. 

Hurrengo egunean etorri zitzaien salbazioa. Lorentek bi xerpa bidali zituen haiengana, tearekin, 
denda batekin eta oxigenoarekin. Indarrak bildu, eta beherako bidea hartu zuten pixkanaka. 

Biharamunean, hirugarren kanpalekutik gora zetozen Xabier Erro eta Felipe Uriarte, eta haiekin 
elkartu ziren. Denen artean errazagoa izan zen jaitsiera, nahiz eta nekeza izan zen, eta denek 
onik bukatu zuten abentura. 

 

  


